
 
  News Release 

 
ᓄᓇᕗᑦ ᒐᕙᒪᒃᑯᖏᑦ ᑮᓇᐅᔭᖅᑖᖅᑎᑦᓯᔪᑦ ᓇᐅᔮᓂ ᐱᓕᕆᐊᓄᑦ 

 

ᓇᐅᔮᑦ, ᓄᓇᕗᑦ (ᔪᓚᐃ 02, 2008) – ᓯᕗᓕᖅᑎ ᐹᓪ ᐅᑲᓕᖅ ᐊᒻᒪᓗ ᒪᓕᒐᓕᐅᖅᑎ ᐊᑯᓪᓕᕐᒧᑦ ᓯᑎᕕ 
ᒪᑉᓴᓛᖅ ᐅᓪᓗᒥ ᐅᖃᐅᓯᖃᖅᑲᐅᔫᒃ $1.813 ᒥᓕᐊᓐ ᐱᔭᐅᒋᐊᖃᓪᓚᕆᑦᑐᓄᑦ ᐊᑭᑐᔫᑎᓄᑦ ᓇᐅᔮᓂ 
ᐃᓚᒋᓕᐅᑎᓪᓗᒍ ᓄᑖᖅ ᐋᓐᓂᐊᕐᕕᑦᓴᖅ ᑎᑎᖅᑐᒐᖅᑕᐅᓂᐊᕐᓂᖓᓄᑦ. ᑮᓇᐅᔭᐃᑦ ᐃᑲᔪᖅᓯᒍᑕᐅᓂᐊᕐᒥᔪᑦ 
ᓴᓇᔭᐅᓂᐊᕐᓂᖓᓄᑦ ᓄᓇᓕᓐᓂ ᐱᙳᐊᕐᕕᒃ ᐊᒻᒪᓗ ᓄᓇᓯᐅᑎᒃᑯᕕᒃ ᐊᒻᒪᓗ ᓄᑖᕐᖑᕆᐊᖅᑕᐅᓗᓂ 
ᓄᓇᓕᓐᓂ ᐃᓪᓗᖁᑎᖏᑦ ᐊᑐᕆᐊᓕᐅᕐᓗᑎᓪᓗ ᓄᑖᒧᑦ ᑐᐊᐸᑖᕐᕕᑦᓴᒧᑦ. 
 

“ᑕᒪᓐᓇ ᓇᓗᓇᐃᖅᓯᓂᐅᔪᖅ ᐊᑦᓱᕉᑎᖃᕐᓂᑎᓐᓄᑦ ᐱᕚᓪᓕᖅᑎᑦᓯᒋᐊᕐᓂᕐᒧᑦ ᖃᓄᐃᑦᑕᐃᓕᓂᖏᓐᓄᑦ 
ᐃᓅᓯᖃᑦᓯᐊᕋᓱᐊᕐᓂᖏᓐᓄᓪᓗ ᓄᓇᕗᒻᒥᐅᑦ ᐊᑐᐃᓐᓇᐅᑎᑦᓯᓂᒃᑯᑦ ᐋᓐᓂᐊᖃᕐᓇᖏᑦᑐᓕᕆᓂᕐᒥᒃ 
ᖃᓂᒋᓂᖅᓴᖏᓐᓂ ᐊᖏᕐᕋᖏᑕ ᐊᓯᖏᓐᓄᓪᓗ ᐱᔭᐅᒋᐊᖃᓪᓚᕆᑦᑐᓄᑦ ᐊᑭᑐᔫᑎᓄᑦ ᓇᐅᔮᓂ,” 
ᐅᖃᖅᓯᒪᔪᖅ ᓯᕗᓕᖅᑎ ᐅᑲᓕᖅ ᐳᓛᕆᐊᖅᓯᒪᓪᓗᓂ ᓇᐅᔮᓄᑦ. 
 

ᒪᑉᓴᓛᖅ ᖁᕕᐊᑦᑐᖅ ᐃᑲᔪᖅᑕᐅᓂᖏᓐᓄᑦ. “ᓄᓇᓖᑦ ᑐᒃᓯᕋᖃᑦᑕᖅᓯᒪᔪᑦ ᑕᒪᒃᑯᓂᖓ 
ᑮᓇᐅᔭᖃᖅᑎᑕᐅᖁᔨᓪᓗᑎᒃ ᐊᑯᓂᒐᓚᐅᓕᖅᑐᖅ. ᖁᕕᐊᑦᑐᒍᑦ ᐃᓱᒫᓘᑎᕗᑦ ᖃᐅᔨᔭᐅᕙᓪᓕᐊᓕᕐᖓᑕ 
ᑐᙵᓱᑦᑎᑦᓯᐊᖅᑕᕗᓪᓗ ᑐᓴᖅᑎᑦᓯᒍᑎᖏᑦ.” 
 

ᓄᓇᕗᒻᒥ ᒪᓕᒐᓕᐅᖅᑏᑦ ᐊᖏᖅᓯᓚᐅᖅᑐᑦ ᑮᓇᐅᔭᖃᖅᑎᑦᓯᓂᕐᒧᑦ $200,000 ᑎᑎᖅᑐᒐᖅᑕᐅᒍᑎᑦᓴᓄᑦ 
ᓄᑖᒥᒃ ᐋᓐᓂᐊᕐᕕᑦᓴᒥᒃ ᓇᐅᔮᓂ. ᐋᓐᓂᐊᕐᕕᑦᑖᖅᑲᐅᑦᓴᖅ ᑐᕌᒐᖃᕈᑕᐅᔪᖅ ᐱᔭᕇᖅᑕᐅᒐᔭᕐᓂᖓ 2011-ᒥ 
ᑭᖑᕝᕖᒍᑕᐅᓂᐊᖅᑐᖅ ᐋᓐᓂᐊᕐᕕᑐᖃᕐᒥᒃ ᒥᑭᓗᐊᓕᕐᖓᑦ ᐱᔨᑦᓯᕋᐅᑕᐅᕕᐅᓗᓂ ᓄᓇᓕᓐᓄᑦ. 
 

ᓇᐅᔮᑦ ᑐᓂᔭᐅᓂᐊᖅᑐᑦ $450,000 2008-09-ᒥ ᓂᐅᕕᕈᑕᐅᓂᐊᖅᑐᓂᒃ ᑎᑭᑎᑕᐅᓗᑎᓪᓗ ᐃᓪᓗᑦᓴᐃᑦ 
ᓴᓇᔭᐅᒋᐊᓛᕐᓗᓂ ᓄᑖᖅ ᓄᓇᓕᓐᓂ ᐱᙳᐊᕐᕕᑦᓴᖅ ᐅᑭᐊᑦᓵᖓᓂ 2008. ᑖᓐᓇ ᐱᓕᕆᐊᖅ 
ᐊᑭᖃᕐᓂᐊᖅᓱᕆᔭᐅᔪᖅ $5 ᒥᓕᐊᓐᓂᒃ ᓂᕆᐅᒋᔭᐅᓪᓗᓂ ᐱᔭᕇᖅᑕᐅᒐᔭᕐᓂᖓᓂᒃ ᐅᑭᐊᑦᓵᖓᓂ 2009. 
 

ᓄᓇᕗᑦ ᒐᕙᒪᒃᑯᖏᑦ ᑮᓇᐅᔭᖃᖅᑎᑦᓯᓂᐊᖅᑐᑦ $900,000 2008-09-ᓂ ᓯᑕᒪᓂᒃ ᒪᑐᓕᒻᒥᒃ 
ᓄᓇᓯᐅᑎᒃᑯᕕᒻᒧᑦ. ᓄᓇᓯᐅᑎᒃᑯᕕᒃ ᓴᓇᔭᐅᒐᔭᕐᓂᖓᓄᑦ ᐊᑭᑦᑐᕋᐅᑎᑎᑦᓯᒍᑕᐅᓛᖅᑐᖅ ᑕᕝᕙᓂ ᐊᕐᕌᒍᒥ 
ᓴᓇᔭᐅᒋᐊᓯᓗᓂ ᐊᕐᕌᒎᓛᖅᑐᒥ. ᕼᐊᒻᓚᒃᑯᖏᑦ ᓇᐅᔮᓂ ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ ᒫᓐᓇᐅᔪᖅ 
ᐱᓕᕆᖃᑎᒌᑉᐸᓪᓕᐊᔪᑦ ᓂᕈᐊᖅᓯᒐᓱᐊᖅᑐᑎᒃ ᐃᓂᑦᓴᖓᓂᒃ ᓄᓇᓯᐅᑎᒃᑯᕕᑦᓴᐅᑉ. ᕼᐊᒻᓚᒃᑯᑦ 
ᑐᓂᔭᐅᒃᑲᓐᓂᕐᓂᐊᕐᒥᔪᑦ $46,000 ᐊᕙᑎᓕᕆᓂᕐᒧᑦ ᐊᑦᑐᐃᓂᐅᒐᔭᖅᑐᓂᒃ ᖃᐅᔨᓴᕈᑎᑦᓴᓂᒃ 
ᐊᑐᕆᐊᓕᐅᕐᓂᕐᒧᑦ ᐊᑐᐃᓐᓇᖃᒃᑲᓐᓂᖁᓪᓗᒋᑦ ᓄᓇᓕᓐᓂ ᑐᐊᐸᑭᑦᓴᖃᑦᑕᓕᕐᓂᖏᓐᓄᑦ. 
 

ᐃᓪᓗᓕᕆᔨᒃᑯᑦ ᓇᐅᔮᓂ ᐃᑲᔪᖅᑕᐅᓂᐊᕐᒥᔪᑦ. ᖄᒃᑲᓐᓂᖓᒍᑦ 15 ᓄᑖᑦ ᑭᒃᑯᑐᐃᓐᓇᐃᑦ ᐊᑐᖅᑐᐊᕋᑦᓴᖏᑦ 
ᐃᓪᓗᐃᑦ ᓄᓇᕗᑦ ᐃᓪᓗᓕᕆᓂᕐᒧᑦ ᑮᓇᐅᔭᖅᑖᖑᓯᒪᔪᑎᒍᑦ ᐊᒻᒪᓗ ᐱᖓᓱᑦ ᐃᖅᑲᓇᐃᔭᖅᑎᓄᑦ 
ᐃᓪᓗᓕᐅᖅᑕᐅᓂᐊᖅᑐᑦ, ᓄᓇᕗᑦ ᒐᕙᒪᒃᑯᖏᑦ ᑮᓇᐅᔭᖃᖅᑎᑦᓯᓂᐊᕐᒥᔪᑦ $217,000 
ᓴᓇᔭᐅᒋᐊᕈᑎᑦᓴᐅᓗᑎᒃ ᐃᓪᓗᖁᑎᒋᕚᒌᖅᑕᖏᓐᓂᒃ. ᑕᒪᓐᓇ ᐱᐅᓯᕚᓪᓕᕈᑕᐅᓂᐊᖅᑐᖅ ᐃᓪᓗᖁᑎᖏᓐᓂᒃ 
ᓇᐅᔮᓂ ᐱᔪᓐᓃᖅᐹᓪᓕᖅᑎᑕᐅᓗᓂᓗ ᐃᓪᓗᑭᑦᓴᓗᐊᕐᓂᐅᕙᑦᑐᑦ ᐊᒥᓲᖃᑎᒌᑦᑐᑎᒃ. 
 

ᑕᒪᒃᑯᐊ ᑮᓇᐅᔭᖃᖅᑎᑦᓯᓂᐅᔪᑦ ᓇᓗᓇᐃᖅᓯᒍᑕᐅᔪᑦ ᓄᓇᕗᑦ ᒐᕙᒪᒃᑯᖏᑦ ᐱᕙᓪᓕᐊᒍᑎᖃᕐᓂᖏᓐᓂᒃ 
ᐋᖅᑭᑦᓱᐃᕙᓪᓕᐊᓂᕐᒧᑦ ᐃᓅᖃᑎᒌᑦᓯᐊᖅᑐᓂᒃ ᓄᓇᓕᓐᓂᒃ. 

